НИЙТЭЭР ТЭМДЭГЛЭХ БАЯРЫН БОЛОН ТЭМДЭГЛЭЛТ ӨДРҮҮДИЙН ТУХАЙ ХУУЛИЙН 4 ДҮГЭЭР ЗҮЙЛД НЭМЭЛТ, ӨӨРЧЛӨЛТ ОРУУЛАХ
ТУХАЙ ХУУЛИЙН ТӨСЛИЙН ҮР НӨЛӨӨНИЙ ҮНЭЛГЭЭ  

Засгийн 2016 оны 59 дүгээр тогтоолоор батлагдсан Хууль тогтоомжийн төслийн үр нөлөөг үнэлэх аргачлалын хүрээнд дараах үе шатуудыг баримтлан ажиллах бөгөөд үнэлгээний шалгуур үзүүлэлтийг дараах байдлаар томьёолж болно. Үүнд: 
Зорилгод хүрэх байдал: Хуулийн төслийн зохицуулалтууд нь тулгамдаж буй асуудлыг шийдвэрлэж чадах эсэх; хуулийн төсөл боловсруулах үндэслэл шаардлагад нийцсэн эсэх; хуулийн төслөөр тавьсан зорилгод хүрч чадах эсэх;
Практикт хэрэгжих боломж: Хуулийн төслийн зохицуулалтыг дагаж мөрдөх буюу хэрэгжүүлэх боломжтой эсэх; хэрэгжүүлэх субъект, ямар асуудал бэрхшээл учирч болох зэрэг нөхцөл байдлыг шалгах;
Ойлгомжтой байдал: Хуулийг дагаж мөрдөхөд бэрхшээл учрах эсэх, хэрэгжүүлэх субьектүүдын хувьд чиг үүрэгт хамаарах эсэх;
Зардал: Хууль хэрэгжүүлэхтэй холбоотой төсвийн зардал, санхүүжүүлэх хэмжээг тогтоох шалгуур үзүүлэлтүүд тус тус хамаарна. 
Шалгуур үзүүлэлт 1. Зорилгод хүрэх байдал: 
Хуулийн төслийн зорилго нь "Нийтээр тэмдэглэх баярын болон тэмдэглэлт өдрүүдийн тухай" хуулийн 4.1.3 дахь заалтад нэмэлт оруулах байдлаар Цагаан сарын баярын амралтын өдрүүдэд билгийн тооллын өвлийн адаг сарын шинийн 30 буюу “Битүүний өдөр”-ийг нэмж, нийтээр амрах өдөр болгох явдал юм. Ингэснээр иргэдэд Цагаан сарын баярт бэлтгэх, гэр бүлээрээ цугларах, уламжлалт зан үйл, өв соёлоо хүндэтгэн гүйцэтгэхэд илүү таатай нөхцөл бүрдүүлэх боломж бүрдэнэ. Монголчуудын хувьд Цагаан сарын баяр нь жилийн хамгийн том баяр бөгөөд битүүний өдөр нь шинэ жилийн босгон дээр хийдэг чухал бэлтгэл, зан үйлийн өдөр юм. Гэсэн хэдий ч одоогийн хуулиар битүүний өдөр нь ажлын өдөр хэвээр байгаа нь иргэдэд баярын бэлтгэлээ хийх, хөдөө орон нутагт зорчих, орон нутгаас ирэх хамаатан садантайгаа уулзах, өндөр настан эцэг эхээ эргэх зэрэг баярын онцлог байдлаас шалтгаалсан хүндрэлүүд гардаг. 
Битүүний өдрийг нийтээр амрах өдөр болгосноор:
· Иргэдийн амралт, чөлөөт цагийг нэмэгдүүлж, гэр бүлийн харилцааг бэхжүүлэх;
· Монгол үндэсний уламжлал, зан заншлыг хадгалан хөгжүүлэхэд хувь нэмэр оруулах;
· Баярын өмнөх бэлтгэл ажлыг тайван, хугацаатай хийх боломжийг олгох; 
· Зам тээврийн ослоос сэргийлэх зэрэг давуу талтай.
Эдгээр давуу талыг илүү нарийвчлан задалбал өв соёл, зан заншил, уламжлал, гэр бүл, ахан дүүс, ахмад настнаа хүндэтгэж ирсэн Монголын ард түмний амьдралын хэв шинж, нүүдэлчний соёл иргэншлийн онцлог зэргийг харгалзан дараах эерэг нөлөөллүүд үүсэж болохоор байна. Тухайлбал: 
Нийгэм, соёлын хүрээнд үзүүлэх эерэг үр нөлөө:
· Иргэдийн сэтгэл ханамж дээшилж, баярын уур амьсгал бүрдэнэ.
· Үндэсний уламжлалт зан заншил, өв, соёлыг хойч үедээ өвлүүлэн үлдээхэд дэмжлэг болно.
· Орон нутгаас ирэх, орон нутаг руу зорчих иргэдийн хувьд аялал, тээврийн зохицуулалтад эергээр нөлөөлнө.
Эдийн засагт үзүүлэх эерэг үр нөлөө:
· Баярын өмнөх худалдаа, үйлчилгээний эргэлт нэмэгдэх боломжтой. Ялангуяа уламжлалт цагаан идээ, гар урлал гэх мэт дотоодын бүтээгдэхүүний эрэлт ихсэж, иргэд битүүний өдөр амрах тул худалдан авалт хийх цаг хугацаатай болно.
· Дотоодын аялал жуулчлал, зочид буудлын үйлчилгээнд тодорхой хэмжээний эерэг нөлөө үзүүлж болно.
Хөдөлмөрийн харилцаанд үзүүлэх эерэг үр нөлөө:
· Ажилтнуудын амралт нэмэгдэж, ажлын бүтээмж, сэтгэл ханамжид эергээр нөлөөлнө. Тэр дундаа Цагаан сарын баярын хувьд гэр бүл, ураг удмын хэмжээнд тэмдэглэн өнгөрүүлдэг чухал ач холбогдолтой томоохон баяр байдаг тул битүүний өдөр ажиллах нь ажлын бүтээмж багасах магадлал өндөр байж болно. 
· Ажил олгогчдын хувьд ажилтнуудын амралт, чөлөөг зохицуулахад илүү тодорхой болно. 
Шалгуур үзүүлэлт 2. Практикт хэрэгжих боломж:
Битүүний өдрийг нийтээр амрах баярын өдөр болгох нь монгол үндэсний уламжлалыг хүндэтгэх, иргэдийн амралт, сэтгэл ханамжийг дээшлүүлэхэд чухал ач холбогдолтой. Тийм ч учраас олон нийтийн дэмжлэгийг авч, практикт хэрэгжүүлэхэд хүндрэл бэрхшээл учрахгүй байх магадлал тун өндөр юм. 
“Алсын хараа – 2050” урт хугацааны хөгжлийн бодлогодоо “... үндэс язгуур, төрт ёс, өв соёлоо дээдэлж, -үндэсний нэгдмэл үнэт зүйлээ эрхэмлэж...” хэмээн эрхэм зорилгоо тодорхойлж тэргүүн бүлэгтээ Үндэсний нэгдмэл үнэт зүйл болох олон салбар зорилтыг “Орчин үеийн шинжлэх ухааны арга зүйгээр нарийвчлан судалж, хөдөлшгүй бодит баримтад үндэслэсэн “эх хэл, эх түүх, өв соёлыг” нийт хүн амд төлөвшүүлж, үндэсний ижилсэл-ондоошлын гүн ухамсар, дархлаатай үндэстэн-улс байгуулахад тулгуур болохуйц нэгдмэл үнэт зүйлсийг цогцлооно” гэж тусгасан. Түүний дотор “Үндэсний оюун санаа, өв соёл, сэтгэлгээнд тулгуурласан бүтээгч монгол хүн төвтэй нүүдлийн соёл иргэншлийг хадгалсан тэргүүлэх улс болно” гэснээс үзвэл нүүдэлчний өв соёлын нэн тэргүүнд хадгалан үлдэхээр эрмэлзэж буйг илтгэж байгаа юм. 
Шалгуур үзүүлэлт 3. Ойлгомжтой байдал:
Аргачлалын 4.7 дахь хэсэгт “Ойлгомжтой байдлыг шалгах” гэсэн шалгах хэрэгслийн хүрээнд хуулийн төслийн зохицуулалт тухайн хуулийг хэрэгжүүлэх, хэрэглэх этгээдэд ойлгомжтой томьёологдсон эсэхийг шалгаж тогтоохоор тусгасан. 
Аргачлалын 4.7.1. тухайн хуулийн төсөлд хамаарах этгээдүүдээс санал авч, хуулийн төсөл, түүний зохицуулалтыг нэг мөр ойлгож, хэрэгжүүлэх боломжтой байгаа эсэх:
Аргачлалын 4.7.2. хуулийн төслийг боловсруулахдаа Хууль тогтоомжийн тухай хууль, “Хууль тогтоомжийн төсөл боловсруулах аргачлал”-ыг баримталсан эсэх: 
Тухайн хууль, тогтоомж болон аргачлалын дагуу хуулийн төслийг боловсруулсан. 
Шалгуур үзүүлэлт 4. Зардал: 
	Хуулийн төсөл батлагдсанаар түүнийг хэрэгжүүлэхтэй холбоотой төсвийн зардал, санхүүжүүлэх нэмэлт зардал зэрэг байхгүй бөгөөд бүх нийтээр амрахтай холбоотой зарим эдийн засгийн тооцооллыг харах шаардлагатай. 
